
▶ O xogador de bolos máis veterano do concello de Xove, Modesto Albo, ensina trucos aos 71 
alumnos do instituto Illa de Sarón que participan nas xornadas de promoción deste deporte

XOVE. A Modesto Albo entroulle o 
aquel dos bolos cando aínda non 
podía coa bola e se tiña que confor-
mar con ver xogar aos nenos máis 
grandes ca el. Hoxe, aos 85 anos, 
é o xogador máis veterano do con-
cello de Xove e estes días participa 
nas xornadas de promoción deste 
deporte que organiza o Concello 
no instituto Illa de Sarón, onde 
ensina aos rapaces os fundamen-
tos deste xogo, unha tarefa que 
comparte co técnico de cultura 
municipal, Mario Eijo, que se en-
carga da parte teórica.

A paixón que sente Modesto 
Albo por este deporte resulta evi-
dente cando fala del e lembra con 
detalle cada un dos seus pasos. 
«Eu xoguei dende pequeniño, en-
sinoume o cura de San Andrés de 
Boimente, que se chamaba don 
Modesto Trashorras Morado. Á 
saída da misa xuntabámonos tó-
dolos rapaces e eu aínda non tiña 
folgos para levantar unha bola, 
pero xuntáballes os piolos para 
que xogaran os demais. Daquela 
quedoume no sangue ese vicio», 
relata.

A finais dos ano 40 fundou 
unha boleira en Chavín pero anos 
despois tivo que deixala para adi-
carse profesionalmente á serra 
forestal. Cando xuntou cartos, a 
comezos dos 80, estivo a punto 
de mercar un piso en Covas, pero 
a devoción polos bolos fixo que o 
comprase en Palmeiro para estar 
preto da práctica deste deporte e 
integrarse na liga municipal. «Di-
vírtome moitísimo, son o máis ve-

Modesto Albo (no centro) ensina a tirar a un grupo de alumnos do instituto. jOSé Mª álvez

llo do campionato», di cun orgullo 
san, e segue en plena forma: «Vou 
facer os 86 para abril e non tomo 
nin unha aspirina», comenta, 
para logo revelar o seu segredo: 
«Bebo moita auga de Viveiro, da 
fonte de Area, que é moi boa».

Estes días trata de ensinarlles 
os trucos a 71 estudantes de Eso 
do instituto. «Para xogar ben non 
fai falta máis que forza e puntería. 
Hai que saberse colocar, poñer ben 
os pés no sitio, darlle con forza e 
nada máis; é unha cousa facilí-
sima. O resto vaise collendo co 
tempo, vaise perfeccionando día 
tras día», di.

Antes da súa intervención o téc-
nico de cultura, Mario Eijo, dálles 
aos rapaces as explicacións teóri-
cas pertinentes. As xornadas, que 
organiza a concellería de deporte 
de Xove, empezaron onte con dous 
grupos de primeiro e cuarto de Eso 
e seguen esta mañá con outros 
dous, correspondentes aos cursos 
de segundo e terceiro.

NovA boLEIRA. A actividade 
desenvólvese nunha nova boleira 
que habilitou o Concello de Xove 
no patio do instituto, que consta 
«dun paso e unha finqueira. Deste 
xeito, de agora en diante os alum-

nos e alumnas poderán practicar 
este deporte no propio centro», 
contan dende o ente local.

Estas xornadas, que se celebran 
dende hai varios anos, teñen un 
dobre obxectivo. Por unha ban-
da a promoción do deporte en si, 
e pola outra a incorporación de 
novos xogadores á Liga de Bolos 
Municipal, que vén de sufrir un 
baixón no número de xogadores 
pola falta de relevo.

Esta circunstancia levou ao 
Concello a crear a Liga Sub 16 para 
ir preparando novos xogadores e 
os alumnos do Illa de Sarón están 
na idade ideal para incorporarse.

Sabedoría para compartir

O PP pide unha solución 
para as augas estancadas 
nunha obra en Covas
dELEgACIóN

VIVEIRO. O grupo municipal do 
PP de Viveiro chama a atención 
unha vez máis sobre a situación 
dunha obra parada na rúa Emilio 
Bouza Basanta, xunto ás vivendas 
sociais do Pedregal en Covas, en 
cuxo burato se acumulan augas 
que «producen un cheiro nausea-
bundo, así como plagas de mos-
quitos que incluso penetraban nas 
vivendas», di o concelleiro Celesti-
no García, que reclama ao grupo 
de goberno unha solución.

O edil popular leva de novo este 
asunto ao pleno logo de facelo ta-
mén en abril deste ano, unha se-

sión na que a alcaldesa, María Lo-
ureiro, «respondeu que existía un 
problema xurídico e que non sa-
bía moi ben a quen acudir, xa que 
había varios promotores e unha 
das empresas estaba en concurso 
de acredores, polo que o Concello 
buscaría solucións», lembra. 

Pasados seis meses, Celestino 
García pregúntalle de novo ao 
goberno local se buscou algunha 
solución para eliminar as augas 
estancadas, «tal e como piden os 
veciños da zona», e tamén quere 
saber «que medidas vai adoptar 
para adecentar esta zona de obra 
paralizada e mellorar así tanto a 

estética como a calidade medio-
ambiental do lugar».

Celestino García tamén lembra 
a petición de máis bancos para o 
barrio de Verxeles, de marque-
sinas para as paradas de bus no 
barrio do Chao en Celeiro e no 

da Cruz en Covas, e a demanda a 
Costas para cederlle unha parcela 
lindeira co paseo do Landro e cons-
truir nela unha instalación para 
gardar material náutico e facilitar 
a práctica do remo a un deportista 
parapléxico.

Augas estancadas na obra do Pedregal. AMA

Cultura

Carlos Montero 
expón pinturas no 
Casino de viveiro

O Casino de Viveiro inaugura 
este sábado unha exposición 
coa obra plástica de Carlos 
Montero López. O acto de 
apertura será ás oito e media 
da tarde e logo poderá visitar-
se de once da mañá a dúas e 
de seis a nove da tarde, ata o 
xoves 23 de outubro. A entida-
de impulsa unha variada ac-
tividade cultural para as fins 
de semana, que en outubro 
tamén terá tai chi, baile con 
servizo de gardería e unha con-
ferencia sobre os naufraxios.

Ocio

o Alto do Cruceiro, 
en Xove, celebra a 
Festa do Ramo 

O Alto do Cruceiro, na parro-
quia xovense de Xuances, ce-
lebra esta fin de semana a tra-
dicional Festa do Ramo, que 
empeza o venres coa oitava 
edición da Festa dos Callos, na 
que se servirá a ración, acom-
pañada de pan e viño, a cinco 
euros, e haberá verbena con 
Galilea. O sábado empezará 
con misa solemne á unha da 
tarde e procesión, seguidas de 
sesión vermú con Fin de Siglo. 
Esta mesma orquestra actuará 
de noite con Mosaico.

Solidariedade

Maiores de 14 anos 
poden participar en 
‘Imaxes con fondo’

O Fondo Galego de Coopera-
ción e Solidariedade pon en 
marcha a segunda edición do 
concurso fotográfico ‘Imaxes 
con fondo’, ao que invitan a 
participar dende o Concello 
de Viveiro. Poden facelo per-
soas maiores de 14 anos, que 
presenten antes do 15 de no-
vembro fotografías coas que 
promovan reflexións sobre a 
solidariedade e a construción 
dun mundo máis xusto.

educación

A Uned ten aberto o 
prazo de matrícula 
ata o 21 de outubro

A aula da Uned de Viveiro ten 
aberto ata o día 21 de outubro 
o prazo de matrícula para tó-
dolos graos, licenciaturas, di-
plomaturas, enxeñerías e para 
o curso de acceso para maiores 
de 25 e 45 anos.

xove ▶ ITv de vehículos agrícolas Será o mércores 8 diante do cuartel da Garda Civil

As revisións fanse de nove a unha e media e de tres e cuarto a seis da tarde

